
AK Family

Presenter Notes
Presentation Notes
大家好，我地係AK Family，今日我地同大家分享一個喺A國語言同文化學習既趣事，係關於買雞既。

喺A國，外國同工通常會請一個管家，亦叫Chalkidor，去幫手做一啲雜務，例如買餸、清潔、搬運等。管家熟悉街巿既行情，所以經常能夠以最優惠既價錢，買到最多最好既餸菜。但要喺A國買雞，就俾咗我們一個特別既挑戰。A國的街巿就好似張圖咁，有一籠籠既新鮮活雞賣，但係雞販劏雞時係會將成隻雞連毛同皮一次過剝出來，而唔係用滾水淥雞後拔走雞毛。所以，A國街巿賣既活雞係冇雞皮、光禿禿的！用來乾煎雞扒係無問題的，但就唔可以用來蒸雞，整白切雞、豉油雞等中式菜了。

當我哋到咗A國，開始喺駱駝城自己租住一個單位後，就同一個同工家庭共用一個管家。一開始，我哋一家既生活好簡單的。食飯用個大行李喼當飯枱，菜式就地取材，用街巿買到的餸菜來煮。但慢慢，喺文化適應的中段，我哋 (特別係我哋既腸胃) 開始思鄉了！而且臨近冬至，天氣又越來越凍。啊~~真係好想食一隻熱騰騰既薑葱白切雞來做冬啊！但可以喺邊度買到連皮既雞呢？又點樣同管家解釋我哋想買既嘢呢？

於是，有一日，K嘗試用有限的A國話，同管家講「買一隻雞，要去毛但有皮的」。但可能因為語言不精，K將「毛」讀成近似既「翼」，管家聽喺耳中，心諗：「一隻冇翼既雞？點買呀？」但管家為了保全K既面子，就硬住頭皮去買。結果，好困惑既管家帶咗一隻啱啱劏好、有毛、仲有體溫既雞！K 再接再厲，叫管家帶隻雞落去雞販度「去毛」。結果，管家帶返一隻冇毛又冇皮既雞。當管家打電話搵同工幫手，解釋成件事，同工忍唔住捧腹大笑！笑到連管家同K都覺得有啲滑稽，又有啲難為情。不過，感謝神，後來藉著其他同工既幫助，我哋終於買到一隻連皮既雞啦！

我哋一家終於喺冬至晩飯食到薑葱白切雞啦！特別係腸胃思鄉既K，佢好開心食到一隻連皮既蒸全雞，佢話有一種親密 (intimate) 既感覺。

